
MINUTI

Il-Minuti tal-Laqgħa Nru 18, li saret fl-10 ta’ April 2018, ġew ikkonfermati. 



KORRISPONDENZA

IĊ-CHAIRPERSON (Onor. Beppe Fenech Adami): Naf li s-Segretarja tal-Kumitat ikkomunikat max-xhud li kellna fl-aħħar seduta, cioè ċ-Chief Executive Officer (CEO) ta’ Wasteserv, is-Sur Tonio Montebello, fejn talbitu sabiex jagħti l-informazzjoni li ntalbet fl-aħħar seduta, b’mod partikolari mill-Onor. Jason Azzopardi. Is-Segretarja ta’ dan il-Kumitat bagħtet email lis-Sur Tonio Montebello fil-13 ta’ April fl-4:50 p.m. u sussegwentement kellha risposta llum, is-17 ta’ April f’12:40 p.m. mis-Sur Montebello fejn qed jinformaha li: 

“L-informazzjoni li ntalbet qed tinħadem peress li għandna bżonn naċċessaw l-arkivji u m’aħniex se nlaħħqu ngħaddu l-informazzjoni sa għada.”. 

Jiġifieri s-Sur Montebello qed jgħidilna li din l-informazzjoni għadha qed tinġabar, u allura qegħdin ninkarigaw lis-Segretarja tal-Kumitat sabiex fil-ġranet li ġejjin terġa’ tfakkar lis-Sur Montebello, jekk kemm-il darba ma tkunx ġiet din l-informazzjoni, sabiex jgħaddilna l-informazzjoni mitluba. 

Ngħaddu issa għat-tieni item li għandna fuq l-aġenda.


DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010. (KONT.)

IĊ-CHAIRPERSON:  Illum min-naħa tal-Oppożizzjoni ntalab jiġi jixhed is-Segretarju Permanenti fil-Ministeru għall-Ambjent, Żvilupp Sostenibbli u Tibdil fil-Klima u għalhekk nitlob li jissejjaħ fil-kamra.

Is-Sur Joseph Caruana daħal fil-Kamra tal-Kumitat.

IĊ-CHAIRPERSON:  Sur Caruana, nifhem li int qiegħed akkumpanjat mis-Sur Darren Buttigieg li jieħu ħsieb ir-records fil-Ministeru, biex jekk nidħlu f’ċertu nitty-gritty ikun jaf ċerti dettalji u jkun jista’ jwieġeb u b’hekk ma jkunx hemm għalfejn titla’ tixhed darb’oħra. (Interruzzjonijiet)  Jien nispera li potenzjalment neħilsuk illum u allura m’għandniex għalfejn ninkwetaw fuq seduti oħrajn. Jekk ikollok terġa’ tiġi darb’oħra u tkun imsiefer, aħna nakkomodawk biex tkun tista’ titla’ ġurnata oħra. Jien m’għandix problema li tkun assistit mis-Sur Buttigieg, imma naturalment il-mistoqsijiet se jiġu magħmula lilek u jekk tħoss il-ħtieġa, bil-permess ta’ dan il-Kumitat, tkun tista’ tikkonsulta mas-Sur Buttigieg. 

Issa se tingħata l-ġurament.

IS-SUR JOSEPH CARUANA (Segretarju Permanenti fil-Ministeru għall-Ambjent, Żvilupp Sostenibbli u Tibdil fil-Klima): Jiena, Joseph Caruana, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni.

IĊ-CHAIRPERSON: Grazzi. Se jibdew isirulek mistoqsijiet min-naħa tar-rappreżentanti tal-Oppożizzjoni, u jista’ jkun li jkun hemm mistoqsijiet ukoll min-naħa tar-rappreżentanti tal-Gvern. 

L-Onor. Jason Azzopardi. 

ONOR. JASON AZZOPARDI: Sur Caruana, ftit affarijiet preliminari just for the record. Tista’ għidilna meta assummejt il-kariga  ta’ segretarju permanenti? 

IS-SUR JOSEPH CARUANA (Segretarju Permanenti fil-Ministeru għall-Ambjent, Żvilupp Sostenibbli u Tibdil fil-Klima): F’Lulju tal-2013. 

ONOR. JASON AZZOPARDI: U f’liema Ministeru? 

IS-SUR JOSEPH CARUANA: Fil-Ministeru għall-Ambjent. 

ONOR. JASON AZZOPARDI: Jiġifieri inti ilek responsabbli mill-Ministeru għall-Ambjent qua Segretarju Permanenti, minn Lulju tal-2013 sal-lum. 

IS-SUR JOSEPH CARUANA: Hekk hu. 

ONOR.  JASON AZZOPARDI: Ħalli niġi mill-ewwel għas-suġġett li għandna. Ir-rapport tal-Awditur inti qrajtu? 

ONOR. ROBERT ABELA: Onor. Azzopardi, infakkrek li f’dan il-każ m’hemmx rapport tal-Awditur. 

IS-SUR JOSEPH CARUANA: Fil-fatt  m’hemmx rapport tal-Awditur. 

ONOR. JASON AZZOPARDI: Niskuża ruħi. Inti aware tal-mertu tas-suġġett li għandna quddiem dan il-Kumitat? 

IS-SUR JOSEPH CARUANA: Iva, aware.  Xtaqt nirrileva li jien irċevejt in-notice biex niġi quddiem il-Kumitat nhar il-Ġimgħa, kont imsiefer, u fil-fatt għadni ġej mill-airport issa stess. 

ONOR. JASON AZZOPARDI: Sur Caruana, jien nafek meta kont taħdem il-Lands Department, u naf li inti bniedem tekniku u d-dettall tafu. Jekk jogħġbok, walk us through ir-rwol ta’ segretarju permanenti, kif tidħol, jew safejn tidħol f’dak li għandu x’jaqsam ma’ amministrazzjoni, partikolarment ta’ Wasteserv.  Inti taf li l-focus hawnhekk huwa bejn wieħed u ieħor l-ingaġġ.  Tista’ tgħidilna safejn u kif l-uffiċċju tiegħek huwa kkonċernat? 

IS-SUR JOSEPH CARUANA: Fil-każ in kwestjoni, jiġifieri s-servizz ta’ ħaddiema li nxtara minn Wasteserv, kien hemm tender diġà eżistenti qabel żmieni, going back several years għaż-żmien l-Amministrazzjoni Nazzjonalista, biex jingaġġaw il-labour. Meta ġie għat-tiġdid, li niftakar hu li Wasteserv riedu jbidlu l-kundizzjonijiet biex ikunu inqas onerużi fuqhom u jsiru iżjed onerużi fuq il-kuntrattur, ħarġet it-tender tramite d-Dipartiment tal-Kuntratti... 

ONOR. JASON AZZOPARDI: Tgħaġġilx għax jien qiegħed nipprova nidħol fiż-żarbun tiegħek għal ftit minuti. Meta nbidlu l-kundizzjonijiet, u għal-liema raġuni nbidlu? X’timeframe qegħdin nitkellmu fuqu? 

IS-SUR JOSEPH CARUANA: Jidhirli li kien l-2014 jew l-2015.  Kien ġie biex jidħol tender ġdid għall-ingaġġ tal-labour... 

ONOR. JASON AZZOPARDI: Wara li dħalt inti bħala segretarju permanenti? 

IS-SUR JOSEPH CARUANA: Eżatt. Kienu saru diskussjonijiet għax il-management ta’ Wasteserv dak iż-żmien deherlu li kien hemm kundizzjonijiet li setgħu kienu inqas vantaġġjużi għall-kuntrattur u raw jekk jistgħux ibiddlu xi ħaġa minnhom bħal, pereżempju, min għandu jħallas għas-sick leave tal-ħaddiema, u għamlu l-kundizzjonijiet biex il-kuntrattur jerfa’ iżjed. Ovvjament, peress li l-ammont – ma niftakarx kemm kien – kien jaqbeż it-threshold ta’ tender dipartimentali, it-tender kienet waħda tad-Dipartiment tal-Kuntratti. Minn hemm ‘il quddiem, ladarba ġiet aġġudikata, ġie a business operation normali ta’ Wasteserv bħal meta tixtri servizz, u allura jien ma kellix għalfejn nidħol iżjed. Ladarba l-labour qed jiġi mikri tramite dik it-tender, m’għandix għalfejn nidħol. 

ONOR. JASON AZZOPARDI: Din kienet is-sitwazzjoni mill-2014 sal-lum. 

IS-SUR JOSEPH CARUANA: Iva. 

ONOR. JASON AZZOPARDI: Nimmaġina l-mistoqsijiet parlamentari relatati mad-dekasteru tiegħek, bħal Wasteserv, jgħaddu minn quddiemek. 

IS-SUR JOSEPH CARUANA: Mhux dejjem, imma normalment jgħaddu, skont iċ-ċirkostanzi għax ġieli nkun imsiefer u ma jkunx hemm għalfejn. 
ONOR. JASON AZZOPARDI: Meta tkun imsiefer nifhimha, imma fil-kors normali tal-ħajja jgħaddu quddiemek qabel ma jmorru għand il-ministru u allura inti aware tal-mistoqsijiet parlamentari li saru dwar l-ingaġġ ta’ numru ta’ ħaddiema partikolari. X’taf dwar dak l-ingaġġ, jekk jogħġbok, tal-2016/2017? 

IS-SUR JOSEPH CARUANA:  Kien hemm numru…

ONOR. ROBERT ABELA: Sur President, il-mistoqsija hija waħda ġenerika. Jekk l-Onor. Azzopardi jixtieq xi informazzjoni mingħand ix-xhud irid jispeċifikalu u mhux jitfagħlu mistoqsija b’mod ġeneriku. Jara xi jrid mingħandu. 

IĊ-CHAIRPERSON: Sur Caruana, l-Onor. Azzopardi qed jitolbok informazzjoni fuq ingaġġ fl-2016. 

ONOR. JASON AZZOPARDI: M’hemm xejn ħażin fil-mistoqsija. 

ONOR. ROBERT ABELA: X’jiġifieri tistaqsih x’jaf? X’jaf mill-media?  X’jaf personali? Il-mistoqsija trid tkun speċifika. 

IS-SUR JOSEPH CARUANA: Kif għedt, in terms ta’ ingaġġ tat-tender ma nidħolx fiha, iżda meta tiġi mistoqsija parlamentari, naraha, imma mistoqsijiet parlamentari jkun hemm bil-kwantità u m’iniex se niftakar il-mistoqsijiet parlamentari kollha. 

ONOR. JASON AZZOPARDI: Sur Caruana, aħna nafu lil xulxin biżżejjed, m’iniex qed ngħidlek tiftakar liema mistoqsija parlamentari semmiet liema individwu jew liema numru, però naqblu li mit-tweġibiet li ħarġu għall-mistoqsijiet parlamentari li saru – u dan qiegħed fil-public domain, m’għandi ebda dubju li inti taf; jekk ma naqblux għidli li m’intix qiegħed taqbel miegħi – kien hemm għexieren u mijiet ta’ ħaddiema mpjegati ma’ Wasteserv fl-2016/2017, bejn wieħed u ieħor fil-perjodu li qegħdin niddiskutu hawnhekk. 

ONOR. ROBERT ABELA:  Minn fejn irriżultat tal-media? This is a misleading question, qed inpoġġu f’ħalqu li kien hemm mijiet ta’ ħaddiema, meta fil-fatt ma jirriżultax li huwa hekk. 

IS-SUR JOSEPH CARUANA: Ma niftakarx mistoqsija parlamentari speċifika. Kieku narahom ikun aħjar. 

ONOR. JASON AZZOPARDI: Jiġifieri ma tiftakarx. 

IS-SUR JOSEPH CARUANA: Dettalji jkun hemm ħafna, u jien ma nkunx nafhom. 

IĊ-CHAIRPERSON: Fejn ma tafx għid li ma tafx. Li nixtieq mingħandek huwa li tgħidilna l-involviment tal-Ministeru fil-kuntratti tan-nies li jidħlu jaħdmu f’Wasteserv impjegati mal-kuntrattur. 

ONOR. ROBERT ABELA: Jekk kien hemm involviment, għax int qiegħed tibda bil-premessa li hemm. 

IS-SUR JOSEPH CARUANA: Kif spjegajt, min-naħa tiegħi… 

IĊ-CHAIRPERSON: Mela ħa nagħmillek il-mistoqsija kif jixtieq li nagħmilha l-Onor. Robert Abela. 

ONOR. ROBERT ABELA: Le, mhux kif nixtieqha jien, imma kif inhu korrett li ssir. Ma naħsibx li qed nitlob affarijiet ta’ barra minn hawn! 

IĊ-CHAIRPERSON: Ikkalma, Onor. Abela! 

ONOR. ROBERT ABELA: Għax li Chairman ta’ Kumitat jitfa’ xhud f’naħa minflok… 

IĊ-CHAIRPERSON: Onor. Abela, tiġi tense aktar mix-xhud. 

ONOR. ROBERT ABELA: Le, assolutament m’iniex tense, imma niddejjaq nara Chairman ta’ Kumitat, li suppost qiegħed bilanċjat fin-nofs, jitfa’ mistoqsija b’risposta diġà lesta qabel ma tkun saret il-mistoqsija. 

IĊ-CHAIRPERSON: Sur Caruana, tista’ tgħidilna jekk il-Ministeru huwiex b’xi mod involut fil-proċess ta’ ingaġġ tan-nies tramite l-kumpanija preżenti? 

IS-SUR JOSEPH CARUANA: L-uffiċċju tiegħi le għax ma kellux għalfejn. Jien għall-uffiċċju tas-Segretarju Permanenti nista’ nwieġeb, u nista’ ngħid li m’għandix għalfejn nidħol fiha. 
IĊ-CHAIRPERSON: Jiġifieri inti qatt ma kont involut. 

IS-SUR JOSEPH CARUANA: Le, ma nkunx involut. 

IĊ-CHAIRPERSON: Il-Ministeru jkun involut? 

IS-SUR JOSEPH CARUANA: Ma nkunx naf, għax jekk ma jkollix għalfejn nidħol jien, ma nkunx naf. 

IĊ-CHAIRPERSON: Tkun taf jekk il-Ministeru jkunx intervjena direttament ma’ Wasteserv? 

IS-SUR JOSEPH CARUANA: Le, ma nkunx naf.  

IĊ-CHAIRPERSON: Allura m’intix f’pożizzjoni tgħidilna jekk kienx hemm, jew ma kienx hemm... 

IS-SUR JOSEPH CARUANA: Assolutament le, għax ma nkunx naf. 

IĊ-CHAIRPERSON: L-Onor. Azzopardi semmielek mijiet. Fil-fatt, minn informazzjoni li għaddielna s-CEO, kien hemm 241 impjegati mal-kuntrattur li ġew ingaġġati f’Wasteserv fis-sena tal-elezzjoni, jiġifieri fl-2017. L-uffiċċju tiegħek ikun b’xi mod involut, jew made aware, jew ikun daħal fid-dynamics u fl-implikazzjonijiet finanzjarji u baġitarji tagħha? 

IS-SUR JOSEPH CARUANA: Le, għax għandek CEO b’bord ta’ diretturi li qed imexxu l-operat tal-kumpanija, qed jaħdmu f’parametri ta’ tender li kien hemm u sa dak il-livell m’għandhiex għalfejn tiġi għandi u allura ma nidħolx. 

IĊ-CHAIRPERSON: Jiġifieri inti, bħala Segretarju Permanenti, ma tidħolx fl-implikazzjonijiet lanqas finanzjarji. 

IS-SUR JOSEPH CARUANA: M’għandix għalfejn għax l-implikazzjonijiet ikunu qegħdin fit-tender oriġinali. Ladarba t-tender tkun ġiet approvata u ħarġet, l-implikazzjonijiet kollha jkunu hemmhekk u sakemm jibqgħu hemmhekk m’għandhiex għalfejn tiġi quddiemi. 

IĊ-CHAIRPERSON: Imma t-tender document jistabbilixxi rata li jitħallas biha l-kuntrattur għall-impjegati, però jekk timpjegax 240, jew 100, jew 20, jew xejn f’sena, mhijiex biss kwestjoni kuntrattwali bejn Wasteserv u l-kumpanija, imma hemm implikazzjonijiet finanzjarji li trid tmur għand il-Ministeru għall-Finanzi u tgħidlu li għandek bżonn “din” l-allokazzjoni ta’ flus. Bħala uffiċċju tas-Segretarju Permanenti tkunu dħaltu fil-financials tagħha? 

IS-SUR JOSEPH CARUANA: Jekk kemm-il darba Wasteserv qiegħda topera fil-parametri tal-kuntratt tat-tender li għandha u fil-parametri tal-pakkett finanzjarju li għandha u ma toħroġx minnu, allura topera on its own u m’għandha għalfejn tmur imkien. 

ONOR. ROBERT ABELA: Xi mkien irriżultalek li Wasteserv qatt ħarġet ‘il barra mill-parametri tat-tender jew ‘il barra mill-financial package tagħha? 

IS-SUR JOSEPH CARUANA: Le. 

ONOR. CLAYTON BARTOLO: Sur Caruana, jekk qed nifhem tajjeb, kien inbidel it-tender u ġie aġġudikat according to public procurement regulations.

IS-SUR JOSEPH CARUANA: Iva, mija fil-mija. 

ONOR. CLAYTON BARTOLO: U t-tender kien qed jiġi esegwit, għax mhux kemm taġġudika imma trid tesegwixxi t-tender according to public procurement regulations. 

IS-SUR JOSEPH CARUANA: Għax jekk le, hemm il-proċeduri li jridu jsegwu. Ovvjament, Wasteserv hija responsabbli li ssegwi l-proċedura, u jekk kemm-il darba ma ssegwihiex, trid issegwi proċeduri oħrajn. 

ONOR. CLAYTON BARTOLO: Qed naqblu li dan huwa każ ta’ xiri ta’ servizz u mhux ingaġġ ta’ ħaddiema. 

IS-SUR JOSEPH CARUANA: Iva, mija fil-mija. 

IĊ-CHAIRPERSON: Sur Caruana, qegħdin naqblu li Wasteserv għandha l-poter li titlob lill-kuntrattur jipprovdi ħaddiema bħala servizz. 

IS-SUR JOSEPH CARUANA: Eżatt. 

IĊ-CHAIRPERSON: U kemm tingaġġa b’servizz mingħand il-kuntrattur tiddeċiedi Wasteserv.

IS-SUR JOSEPH CARUANA:  Hekk hu.
IĊ-CHAIRPERSON:  Però dak għandu implikazzjonijiet finanzjarji. Meta tiġi għall-implikazzjonijiet finanzjarji, l-eżerċizzju li jsir minn Wasteserv...  Mill-2016 sal-2017 sar eżerċizzju finanzjarju biss fil-bidu tas-sena finanzjarja, jew kien hemm talbiet matul is-sena biex jiżdied l-ammont ta’ flus available għal Wasteserv biex tkun tista’…? 

IS-SUR JOSEPH CARUANA: Bħala proċedura, jekk huma se jibqgħu fil-kwadru tat-tender u fil-kwadru tal-baġit li għandhom, jaraw l-operat tagħhom huma u jiddeċiedu huma. Jekk għal xi raġuni ma jibqgħux fil-baġit, allura jkunu jridu jiġu għandna, però ma niftakarx jekk kienx hemm każijiet fejn ġew għandna. 

IĊ-CHAIRPERSON: Nifhem li m’għandekx l-informazzjoni hawhekk, però li rrid mingħandek huwa li tinforma lil dan il-Kumitat, anke bil-kitba – issa tirċievi talba b’mod formali mingħand il-Kumitat –  jekk fl-2016, fl-2017 u fl-2018 kienx hemm talbiet għal estensjoni tal-baġit ta’ Wasteserv primarjament f’dak li għandu x’jaqsam ma’ outlay ta’ ħlas tas-servizz tal-kumpanija. 

ONOR. ROBERT ABELA: Mr Chairman, l-2018 goes beyond the terms tal-Kumitat. 

IĊ-CHAIRPERSON: Mela għall-2016 u l-2017.

ONOR. ROBERT ABELA: Sa Ġunju 2017. Ejjew nimxu mat-termini tal-inkjesta. Dawk huma t-termini, u mhux aħna għamilnihom. 

IĊ-CHAIRPERSON: Ma naħsibx li għandu jkollu problema biex jipprovdilna l-informazzjoni għall-2016 u l-2017. 
ONOR. ROBERT ABELA: Le, mhux l-2017 kollha għax intom għażiltu t-termini tal-inkjesta u aħna obbligati noqogħdu fuqhom. 

IĊ-CHAIRPERSON: Kemm int inkwetat! 

ONOR. ROBERT ABELA: Ma jien inkwetat assolutament xejn. Int għandek għax tkun inkwetat mhux jien għax int bgħatthom l-emails mhux jien! Int se tkun inkwetat meta tiġi biex tixhed fuq l-emails! 

IĊ-CHAIRPERSON: X’inkwiet!  X’inkwiet! Sur Caruana, ħa jkompli jagħmillek id-domandi l-Onor. Jason Azzopardi. 

ONOR. JASON AZZOPARDI: Sur Caruana, mela ġie stabbilit b’dak li għadek kemm għedt, li l-uffiċċju tiegħek la daħal u lanqas kellu għalfejn jidħol fl-ingaġġ. Jien żgur li inti, bħala Segretarju Permanenti, kont infurmat li kien hemm  ħruq fl-Impjant ta’ Sant’Antnin f’Mejju tas-sena li għaddiet. Naqblu?

IS-SUR JOSEPH CARUANA: Iva. Aħna sirna nafu mill-gazzetti, kienet xi ħaġa nazzjonali. 

ONOR. JASON AZZOPARDI: Sirt taf mill-gazzetti. 

IS-SUR JOSEPH CARUANA: Le, sirt naf dakinhar stess mid-duħħan li kien tiela’. Din kienet xi ħaġa li ġrat f’leħħa ta’ berqa. 

ONOR. ROBERT ABELA: Minn Ħal Qormi rajnih. 

IS-SUR JOSEPH CARUANA: Hemmhekk kont fil-fatt dakinhar, Ħal Qormi. 

ONOR. JASON AZZOPARDI: Irriżultalek, jew sirt taf li wara dak il-ħruq, li kien kompla l-ingaġġ ta’ ħaddiema ma’ Wasteserv? 

IS-SUR JOSEPH CARUANA:  Ma kellhomx għalfejn jinfurmawni, għall-istess raġuni li spjegajt. 

ONOR. JASON AZZOPARDI: M’għedtlekx jekk kellhomx jinfurmawk, imma jekk kontx taf bħala fatt. 
IS-SUR JOSEPH CARUANA: Dakinhar, le, ma kontx naf. 

ONOR. JASON AZZOPARDI: Jiġifieri l-ġimgħa ta’ wara u x-xahar ta’ wara ma kontx taf? 

IS-SUR JOSEPH CARUANA: Le, ma kontx naf. Sirt naf wara l-elezzjoni meta ħarġet fil-gazzetti. 

ONOR. ROBERT ABELA: Jiġifieri sirt taf mill-proċeduri tal-PAC. 

IS-SUR JOSEPH CARUANA: Iva, hekk hu. Kif spjegajt, kien parti mill-operat normali ta’ Wasteserv. Jien m’għandix għalfejn inkun naf. Allaħares nidħol fl-operat ta’ kull entità, għax allura… 

ONOR. JASON AZZOPARDI: Naqbel, però Sur Caruana, tapprezza li l-ħruq li kien hemm fl-impjant ma kienx a weekly or a normal occurrence, sakemm ma tgħidlix li kien a weekly occurrence or a normal occurrence. 

IS-SUR JOSEPH CARUANA: Mhux dak it-tip ta’ ħruq, żgur li le. 

ONOR JASON AZZOPARDI:  Ngħid sew li kienet xi ħaġa straordinarja? 

IS-SUR JOSEPH CARUANA: Il-ħruq, iva. 

ONOR. JASON AZZOPARDI: Għalkemm għedt li dak iż-żmien ma kontx infurmat, ħareġ minn dan il-Kumitat li kien hemm għexieren ta’ ħaddiema li ġew impjegati fil-ġranet ta’ wara dak il-ħruq straordinarju. X’inhi l-fehma tas-Segretarju Permanenti tal-Ministeru dwar dan il-fatt? 

IS-SUR JOSEPH CARUANA: Jien m’iniex espert tal-bżonnijiet u tal-operat ta’ kuljum ta’ Wasteserv, però li wieħed jista’ jassumi huwa li l-fatt li nħaraq ma jfissirx li x-xogħol bilfors se jonqos, probabbilment jista’ jiżdied għax ikun hemm iżjed mano d’opera. Ovvjament, ma mort nagħmel ebda assessment għax mhux dmiri li mmur nagħmel dak l-assessment. 

ONOR. JASON AZZOPARDI: Naqbel perfettament miegħek li mhux dmirek, u għalhekk għandek id-diretturi, imma qatt ma ġie għall-attenzjoni tiegħek, pereżempju, li ġew impjegati fl-Impjant ta’ Sant’Antnin disa’ jew għaxar periti? 

IS-SUR JOSEPH CARUANA: Jekk ġew ingaġġati b’dik is-sistema, le. Jekk kemm-il darba hemm disa’ periti bħala parti mill-HR normali li segwew il-proċedura, allura jgħaddi każ każ u jekk għandek bżonn… 

ONOR. JASON AZZOPARDI: Imma inti jekk tafx. 

IS-SUR JOSEPH CARUANA: Le, ma nafx. 

ONOR. JASON AZZOPARDI: Jirriżultalek li kien hemm xi nies li ġew impjegati minn Wasteserv biex ġew channelled f’dipartimenti oħra. 

IS-SUR JOSEPH CARUANA: Li ġew impjegati b’dak l-iskop, le. 

ONOR. JASON AZZOPARDI: M’għedtlekx l-iskop. 
ONOR. ROBERT ABELA: Meta qed jgħidlek dipartimenti oħra jiġifieri l-beaches u xogħol li huwa part and parcel mix-xogħol ta’ Wasteserv.  Jiġifieri dawn ma marrux jaħdmu, għall-argument, il-Ministeru għall-Affarijiet Barranin imma marru fil-cleaning u l-waste recycling at source, at the beach. Il-mistoqsija hija misleading. 

ONOR. JASON AZZOPARDI:  Jien ma semmejtx l-iskop, hu żiedha. Jien staqsejtu jekk jirriżultalux li kien hemm ammont ta’ ħaddiema li ġew impjegati f’Wasteserv li effettivament spiċċaw jaħdmu bnadi oħra f’dipartimenti oħra. 

ONOR. ROBERT ABELA: Jagħmlu xogħol ta’ waste recycling. 

ONOR. JASON AZZOPARDI: Tagħmilx il-mistoqsija inti. Mela se toqgħod tindaħalli x’mistoqsijiet nagħmel?! 

ONOR. ROBERT ABELA: Agħmilhom sew u ma nindaħallekx. Jekk ma tagħmilhomx sew nibqa’ nindaħal, lanqas jekk indum nindaħal sal-aħħar! Agħmilhom sew il-mistoqsijiet, Onor. Azzopardi, għax inti statements qed tagħmel. 

ONOR. JASON AZZOPARDI:  Is-Sur Caruana, jaf x’qed nistaqsih, ma bediex ilbieraħ! 

ONOR. ROBERT ABELA: Jekk beda miegħek, tgħallem! 

IS-SUR JOSEPH CARUANA: Meta sirt Segretarju Permanenti diġà kien hemm numru ta’ nies ta’ Wasteserv jaħdmu f’dipartimenti. Kellna numru ta’ nies ingaġġati mill-kumpanija, bi ftehim li kien ilu fis-seħħ snin twal, biex jieħdu ħsieb il-crate washing tal-Pitkalija. Maż-żmien dawk konna neħħejnihom u Wasteserv ħadu n-nies tagħhom lura għax kellhom il-bżonnijiet huma, u ngaġġajna nies aħna, però ġejna f’mument li n-nies li kellna bdew jitilqu, ma kellniex recruitment in place u erġajna morna lura u ġibna xi nies lura magħna. 

Dwar jekk kienx hemm xi nies li ġew ingaġġati f’dipartimenti oħrajn, li naf huwa li meta din tal-PAC kienet fuq l-aħbarijiet jien kont staqsejt lis-CEO jekk baqax in line u qalli li hu kien qiegħed in line u li ma kienx hemm issues. Qalli wkoll li l-Ministru kien jaf.  Jien kellimt ukoll lill-Ministru u hu qalli li kien jaf bil-każ li kien hemm il-bżonnijiet, u li kien hemm numru li qabbadhom hu minħabba l-ħteġijiet ta’ tindif eċċ., imma s’hemmhekk naf, jiġifieri ma nafx il-kwantu.  (Interruzzjonijiet) Meta din l-issue issemmiet fil-gazzetti, jien għamilt telefonata lis-CEO u staqsejtu jekk baqax in line mar-requirements tat-tender u hu qalli li iva. Imbagħad kont mal-Ministru u staqsejtu jekk jafx biha u qalli li jaf biha għax kellimhom hu wkoll, jiġifieri kien jaf li kien hemm ingaġġ u li hu kien qalilhom, imma s’hemmhekk biss naf, ovvjament m’iniex se noqgħod... 

IĊ-CHAIRPERSON: Jiġifieri l-Ministru kien...? 

IS-SUR JOSEPH CARUANA: ...talabhom jingaġġaw xi numru żgħir ta’ nies. Wara, jiġifieri fis-sajf. 

IĊ-CHAIRPERSON: Wara li smajt x’intqal mis-CEO hawnhekk waqt il-PAC… 

IS-SUR JOSEPH CARUANA: Le.  Is-sena l-oħra, wara l-elezzjoni, ma nafx liema perjodu kien, staqsejt lis-CEO ta’ Wasteserv jekk rigward l-engagement li kien qed jissemma kienx baqa’ in line mat-tender requirements, u hu qalli li kien baqa’ fully in line, li ma kienx hemm issues, u l-bord kien jaf. Jekk niftakar tajjeb dan sar permezz tat-telefon. Jien ikolli diversi laqgħat mal-Ministru, kemm formali kif ukoll informali, u kont staqsejtu jekk jafx b’dak li kien qed jintqal u hu qalli li kien jaf bihom, kien hemm grupp żgħir… Ħalli nagħti ftit background. 

Il-Ministru tiegħi kien jinkwieta ħafna u l-ħin kollu jgħid li jixtieq jagħmel iżjed fl-ambjent u jien dejjem ngħidlu li aħna wkoll nixtiequ imma r-riżorsi huma li huma u n-nies huma li huma. Ħafna drabi l-interventi on the ground isiru tramite l-Parks, Afforestation and Countryside Restoration (PARKS) Directorate, u għedtlu wkoll li konna diġà estendejna ftit il-limiti tal-PARKS għax ħadna over proġetti ġodda. Din hija l-ispjega li kont nagħti meta l-Ministru kien jgħid li jixtieq jagħmel iżjed. 

IĊ-CHAIRPERSON: Kont tgħidlu li għandkom limitazzjonijiet finanzjarji. 

IS-SUR JOSEPH CARUANA: Dak iż-żmien kont ngħidlu li għandna limitazzjonijiet ta’ nies, li kollox finalment jiddependi mill-baġit li jsir u li jkollna approvat. Il-business case nagħmluh, we fight our fight, sometimes agressively because you have to do it that way għar-raġuni sempliċi li hemm ħafna Ministeri jiġġieldu għar-riżorsi u aħna rridu nagħmlu l-istess, jiġifieri niġġieldu għar-riżorsi. Kultant l-istil tiegħi huwa ftit aktar aggressiv għax nemmen li verament hemm il-bżonn, imma meta l-Finanzi jiġu biex jagħżlu għandhom il-prijoritajiet ta’ kulħadd u allura jagħtik il-pakkett li jagħtik. Lill-Ministru ngħidlu li jekk m’aħniex se nagħmlu l-ġlieda u l-għajta tajjeb biżżejjed at the right levels meta jkun il-mument, jekk ma jiġux ir-riżorsi ma nistgħux ningaġġaw in-nies għax, iva, ultimately everything boils down to the budget li tieħu meta jiġi approvat il-baġit nazzjonali. Il-baġit huwa l-bottomline għax bil-baġit li tingħata jista’ jkollok il-flessibilità li taġixxi jew le, dejjem skont ir-regoli. Lill-Ministru dejjem kont ngħidlu b’din id-diffikultà. Imbagħad, wara l-elezzjoni, meta sirna nafu li ġie magħna l-Valley Management Unit, u again, il-Ministru xtaq jagħmel ħafna affarijiet fuq widien għax il-widien huma ta’ concern partikolari speċjalment fis-sajf għax jekk ma tagħmilx interventi fis-sajf ikun hemm l-ilmijiet u allura jkun hemm diżastru, ovvjament beda jinkwieta aktar, u minħabba f’hekk naf li kien waqqaf task force magħmul mill-PARKS, minn Wasteserv, mill-kunsilli lokali, mill-Turiżmu u mill-iStorm Water Unit tal-Public Works għax il-Valley Management Unit ħarġet mill-Public Works. Meta ħadna over il-Valley Management Unit, sfortunatament, ir-riżorsi li ġew magħha kienu miżeri to say the least, u għalkemm ma ngħidilkomx x’għodda ġiet magħhom, ngħid li r-realtà kienet li l-Valley Management Unit kien jinqeda ħafna bis-servizz tal-Public Works. Meta ġiet magħna din il-unit, ma kellniex biex naħdmu, kienet ġejja x-xitwa fejn setgħet iġġib magħha l-maltemp, u għalhekk il-Ministru waqqaf task force li jmexxiha d-direttur tal-PARKS, li qiegħed warajja, flimkien ma’ Wasteserv, li t-tnejn jabbinaw ir-riżorsi biex isir dan ix-xogħol. 

ONOR. JASON AZZOPARDI: Sur Caruana, keeping in mind dak li għadek kemm spjegajt, kif tispjega – safejn inti infurmat jew mill-esperjenza tiegħek – li s-sena li għaddiet, fl-2017, kważi 60% tal-ingaġġ f’Wasteserv sar matul il-kampanja elettorali, f’Mejju u fl-ewwel jumejn ta’ Ġunju?  

IS-SUR JOSEPH CARUANA: Naħseb li dik il-mistoqsija jrid iweġibha s-CEO għax ir-requirements operattivi tiegħu hu jafhom. Jien ma nkunx naf jekk ir-requirements ġewx streamlined jew dovetailed into the requirements. 

ONOR. JASON AZZOPARDI: Jiġifieri fil-weekly meetings li jkollok, dan il-punt qatt ma…
IS-SUR JOSEPH CARUANA: Ma jkollix meetings magħhom. 

ONOR. JASONA ZZOPARDI: Imma mal-Ministru jkollok. 

IS-SUR JOSEPH CARUANA: Ikolli, imma fuq elf oġġett. 

ONOR. JASON AZZOPARDI: Imma dan il-punt qatt ma ġie rilevat? 

IS-SUR JOSEPH CARUANA: Le, qatt ma ġie rilevat. 

IĊ-CHAIRPERSON: Mas-CEO ġie rilevat? 

IS-SUR JOSEPH CARUANA: Mas-CEO ma jkollix weekly meetings. 

ONOR. JASON AZZOPARDI: Jiġifieri ma’ ħadd ma jkollok, la mal-Ministru u lanqas mas-CEO. 

IS-SUR JOSEPH CARUANA: Le, qatt ma ddiskutejna dan l-element. 

ONOR. JASON AZZOPARDI: Jiġifieri qatt ma smajt, jew għaddielek minn widnejk x’setgħet kienet ir-raġuni tant partikolari li f’dawk il-ħames ġimgħat, 60% … 

IS-SUR JOSEPH CARUANA: Requirements  normali.

ONOR. JASON AZZOPARDI: Daqstant ieħor, jew bl-istess mod tispjega li kważi 30% tal-ingaġġ li kien hemm is-sena li għaddiet kien minn distrett partikolari? 

IS-SUR JOSEPH CARUANA: Ma nafx dan id-dettall partikolari. M’għandix idea u ma nidħolx fiha. (Interruzzjonijiet) 

ONOR. ROBERT ABELA: Ma jridhomx jaħdmu lin-nies tal-ewwel distrett!  Il-Freeport biss jistgħu jaħdmu!

ONOR. CLAYTON BARTOLO:  Hemmhekk biss! 

ONOR. JASON AZZOPARDI: Meta dan il-punt qam, jew sar magħruf, ingħatajt jew tlabt xi spjegazzjoni? 

IS-SUR JOSEPH CARUANA: Le, għax huwa operat ta’ Wasteserv. Jekk kemm-il darba dawn imorru għand il-kuntrattur… 

ONOR. JASON AZZOPARDI: M’għorkitekx għajnejk? 

IS-SUR JOSEPH CARUANA: Le, għax to my knowledge, is-sistema hi li huma jmorru għand il-kuntrattur u l-kuntrattur jipprovdi l-ħaddiema.

ONOR. CLAYTON BARTOLO: Sur Caruana, fit-tender document hemm xi ħaġa li tipprekludi lill-winner milli jimpjega lil xi ħadd għax ikun ġej mill-ewwel distrett, jew mill-ħames distrett, jew mit-12 jew it-13-il distrett? 

IS-SUR JOSEPH CARNA: Allaħares hemm dik it-tip ta’ kundizzjoni! 

IĊ-CHAIRPERSON: Proprju għalhekk l-odds suppost huma li jkun hemm impjegati mid-distretti kollha mhux mill-ewwel distrett! 

ONOR. CLAYTON BARTOLO: Jekk għandkom xi ħaġa kontra nies partikolari għiduha. Għidu li għandkom xi ħaġa kontrihom! 

IĊ-CHAIRPERSON: Għall-korrettezza qed jiġi rilevat li 30% ta’ dawk li ġew ingaġġati huma mill-ewwel distrett, li nzerta d-distrett tal-Ministru għall-Ambjent. Jalla jsib xogħol kulħadd f’Wasteserv, jekk għandhom bżonn daqshekk ħaddiema, però f’dan il-pajjiż hawn 13-il distrett, u 30% mill-ħaddiema ġew minn distrett wieħed. Sur Caruana, inti m’intix aware minn dan il-fatt? It was never raised with you? 

IS-SUR JOSEPH CARUANA: Le. 

IĊ-CHAIRPERSON: Lanqas wara li xehed is-CEO hawnhekk fejn lanqas hu ma kellu spjegazzjoni għal dan? 

IS-SUR JOSEPH CARUANA: Miegħi qatt ma ġie jkellimni fuq hekk. 

IĊ-CHAIRPERSON: U l-Ministru? 

IS-SUR JOSEPH CARUANA: Lanqas. Kif diġà spjegajt, jien ma nidħolx f’dawn l-affarijiet. 

ONOR. CLAYTON BARTOLO: Sur Caruana, l-ewwel issemmiet il-Valley Management Unit.  Xtaqtek tispjega ftit ix-xogħol li tagħmel din il-unit. 

IS-SUR JOSEPH CARUANA: Fil-kas hawn id-direttur u jkun jista’ jispjega fid-dettall ħafna mix-xogħlijiet li għamlu. 

ONOR. CLAYTON BARTOLO: Fikl-każ, jekk m’għandekx id-dettalji … 

IS-SUR JOSEPH CARUANA:   Naf li jagħmlu ħafna xogħol ta’ tindif ta’ widien u jirranġaw ħitan, imma ma nafx id-dettall. 

ONOR. CLAYTON BARTOLO: Mela forsi sal-laqgħa li jmiss tkun tista’ tippreżentalna lista tax-xogħlijiet li saru, biex bħala Kumitat inkunu aware tax-xogħol li sar minn din il-unit. 

IS-SUR JOSEPH CARUANA: Mhijiex problema. 

IĊ-CHAIRPERSON: L-Onor. Claudio Grech. 

ONOR. CLAUDIO GRECH: Sur Caruana, fit-terminu li hemm l-inkjesta fuqu, x’kienu l-entitajiet u d-dipartimenti li  kien hemm fil-Ministeru għall-Ambjent? 

IS-SUR JOSEPH CARUANA: Fil-Ministeru għall-Ambjent hemm l-Environment  and Resources Authority (ERA), il-PARKS, id-Direttorat tal-Agrikoltura, id-Direttorat tal-Kompetizzjoni u Diversifikazzjoni, l-Agriculture and Rural Payment Agency (ARPA), li jieħdu ħsieb il-pagamenti tal-affarijiet rurali, il-Veterinary Directorate, il-Plant Protection Directorate, il-Fisheries Directorate, u hemm ukoll il-Wild Bird Regulations Unit.  Basically dawk huma. 

ONORL. CLAUDIO GRECH: U hemm ukoll Wasteserv.

IS-SUR JOSPEH CARUANA:   Naturalment.  Ma semmejthiex għax hija ovvja. 

ONOR. CLAUDIO GRECH: Ovvjament inti Segretarju Permanenti tal-Ministeru u għandek dipartimenti u entitajiet li jaqgħu taħtek.  F’dak li għandu x’jaqsam mal-istruttura tal-management tal-Ministeru, dawn id-dipartimenti u l-entitajiet b’xi mod jew ieħor jirrappurtaw fl-uffiċċju tiegħek għalkemm b’mod naturali għandhom il-governanza separata tagħhom, però on a day-to-day basis u on a monthly basis kif jitmexxa proċess bħala amministrazzjoni? Veru huma extended government imma r-responsabilità xorta taqa’ within the Ministry.  Kif tamministrawhom on a regular basis? 

IS-SUR JOSEPH CARUANA: Kull kap ta’ dipartiment għandu r-responsabilitajiet tiegħu u jrid jerfagħhom, uħud minnhom joħorġu mil-liġi u jista’ jerfagħhom hu biss.  Jekk ikunu jridu jirreklutaw hemm proċess ta’ kontroll li jridu jgħaddu minnu. Jekk dawn se jagħmlu ċertu procurement, hemm ċerti thresholds u allura hemmhekk għandek il-kontroll day-to-day ta’ x’qegħdin jagħmlu u x’mhux qegħdin jagħmlu. 

ONOR. CLAUDIO GRECH: Jiġifieri hemm numru ta’ policies li qishom corporate li jaqsmu across. 

IS-SUR JOSEPH CARUANA: Li huma stabbiliti. Imbagħad għandek il-proċess, pereżempju, tal-budget measures fejn għandi nies li jsegwu u jirrappurtaw li l-budgets measures qegħdin jitwettqu biex naraw li qed tikkontrolla l-proċess tal-budget measures. L-istess ħaġa ssir fuq firxa aktar tal-programm elettorali, imbagħad ikun hemm laqgħat b’mod regolari għax ikollhom xi problemi, u tkun tista’ tixpruna jew le d-direzzjoni jew whatever; jista’ jkollok settur li jkun qanqal problema. 

ONOR. CLAUDIO GRECH: Ad hoc. 

IS-SUR JOSEPH CARUANA: Iva, dawk ikunu ad hoc imma huma parti fundamentali wkoll għax minn dawn il-każijiet ad hoc jista’ jkollok każ fejn tgħid “hawnhekk” id-dipartiment jista’ jkun aktar… 

ONOR. CLAUDIO GRECH: Però b’mod regolari ma jsirux laqgħat mal-entitajiet, pereżempju darba fix-xahar biex il-management accounts tal-entitajiet jiġu reviewed fuq livell ta’ Ministeru. 

IS-SUR JOSEPH CARUANA: Tal-entitajiet, le. 

ONOR. CLAUDIO GRECH: Jiġifieri dawn jiġu darba fis-sena, jieħdu l-baġit, jitilqu, imbagħad jiġu s-sena ta’ wara. 

IS-SUR JOSEPH CARUANA: Imbagħad f’idejhom biex imexxu u jerfgħu r-responsabilità. 
ONOR. CLAUDIO GRECH: Però, inti għedt li hemm il-corporate policies u waħda minnhom hija l-policies dwar ir-reklutaġġ u hemm il-proċess tal-capacity building li japplika għal kulħadd, ma japplikax biss għal dak li huwa Public Service. Tista’ allura tispjegalna ftit x’laqgħat kien hemm dwar capacity building fl-2016 u fl-2017, u meta kien hemm il-laqgħat tal-capacity building x’kien l-eżitu vis-à-vis Wasteserv? 

IS-SUR JOSEPH CARUANA: Fil-kuntratt li qegħdin nitkellmu dwaru ma kienx hemm capacity għax mhuwiex reklutaġġ.  Biex nagħmluha ċara, l-issue inkwestjoni mhijiex reklutaġġ, u kif diġà rripetejt diversi drabi ma kienx hemm laqgħat fuq dak il-każ. Meta Wasteserv, trid tagħmel talba għar-reklutaġġ partikolari… 

ONOR. CLAUDIO GECH: Jiġifieri l-impjegati li huma ngaġġati ma’ JF Services... 

IS-SUR JOSEPH CARUANA: Mhumiex impjegati ta’ Wasteserv. 

ONOR. CLAUDIO GRECH: U ma jaqgħux taħt il-mansjonijiet tar-reklutaġġ u l-capacity building. 

IS-SUR JOSEPH CARUANA: Assolutament le għax huwa kuntratt ta’ servizz u allura ma jaqgħux f’dawk ir-regoli. 

ONOR. CLAUDIO GRECH: Nifhem li dan huwa cleared mill-Ministeru għall-Finanzi.  Hux hekk? 

IS-SUR JOSEPH CARUANA: Le, għax huwa contract for service. Definitely mhuwiex reklutaġġ. 

ONOR. CLAUDIO GRECH: Jiġifieri kull fejn entità, minflok reklutaġġ fuq bażi ta’ engagement dirett, tirrikorri għal kuntratt fejn qed tixtri servizz, intom għandkom direzzjoni li ma tqisuhx bħala employment. 

IS-SUR JOSEPH CARUANA: Mhijiex kwestjoni ta’ direzzjoni għax huwa stat legali; mhuwiex employment. 

ONOR. ROBERT ABELA: Naqblu li l-mudell li ntuża fit-tender tal-2014 kien jirrifletti l-mudell li ntuża qabel l-2013? 

IS-SUR JOSEPH CARUANA: Bħala kunċett, definitely. 
ONOR. ROBERT ABELA:  Jiġifieri l-kunċett kien l-istess. 

ONOR. CLAYTON BARTOLO: Sur Caruana, jekk fhimt sew, l-uniċi affarijiet li nbidlu huma… 

IS-SUR JOSEPH CARUANA: Il-kundizzjonijiet biex ikunu iżjed vantaġġjużi għal Wasteserv. 

ONOR. ROBERT ABELA: U l-kuntrattur baqa’ l-istess wieħed ukoll? 

IS-SUR JOSEPH CARUANA: Iva, baqa’ l-istess wieħed. 

ONOR. ALEX MUSCAT: Ma nafx jekk kontx qed issegwi d-diskussjoni li kien hawn f’dan il-Kumitat s’issa, imma essenzjalment l-intendere qisu kien li possibbilment il-persuni li ddaħħlu ma’ Wasteserv jista’ jkun li ddaħħlu b’mod irregolari. Biex inkompli fejn ħalla l-kollega tiegħi, il-proċess li ntuża u l-metodu ta’ kif daħlu jaħdmu dawn il-persuni ma’ Wasteserv huwa wieħed korrett, jew huwa wieħed irregolari? 

IS-SUR JOSEPH CARUANA: La segwa l-kundizzjonijiet tat-tender huwa wieħed korrett. 

ONOR. ALEX MUSCAT: Sur Caruana, fid-diskussjoni u anke fir-risposti tiegħek, inti tajt wieħed x’jifhem li l-Ministru għall-Ambjent xtaq jagħmel aktar għall-ambjent u ddeċieda li ammont ta’ persuni jiġu ngaġġati minn Wasteserv, is-servizz tagħhom jinxtara minn Wasteserv, iżda jkunu qed jagħmlu xogħol ma’ entitajiet oħrajn. 

IS-SUR JOSEPH CARUANA: Tani indikazzjoni li jrid jagħmel hekk. 

ONOR. ALEX MUSCAT: U sar hekk? 

IS-SUR JOSEPH CARUANA: Naf li sar hekk żgur tramite t-task force għax meta twaqqfet it-task force numru ta’ nies li kienu ngaġġati f’Wasteserv ġew mgħoddija lill-PARKS biex jagħmlu xogħol relatat. 

ONOR. ALEX MUSCAT: Meta kien hawn is-CEO kien qed jirrispondina u kien qed jgħidilna li numru ta’ persuni qegħdin mal-Valley Management Unit u mal-beach cleaning u kważi anke ngħatat l-impressjoni li possibbilment dawn in-nies qegħdin relaxed u ma tantx għandhom xogħol x’jagħmlu. Inti tikkonferma dan il-fatt? 

IS-SUR JOSEPH CARUANA: Jien nista’ nitkellem fuq in-nies li qegħdin għand il-PARKS, u ngħid li assolutament mhux il-każ, anzi mn’alla hemm dan il-grupp ta’ nies. 

ONOR. ALEX MUSCAT: Jiġifieri x-xogħol tagħhom huwa utli. 

IS-SUR JOSEPH CARUANA: Il-Valley Management Unit ma kellux nies meta ġie magħna, jiġifieri kieku m’hemmx dawn in-nies, kieku x-xogħol li sar fil-widien, u għadu jsir sal-lum, biex jitneħħa periklu li jista’ jkun hemm minħabba l-għargħar, ma sarx. Dan ix-xogħol sar permezz ta’ dawn in-nies. 

ONOR. ALEX MUSCAT: Jiġifieri x-xogħol tagħhom huwa utli. 

ONOR. CLAYTON BARTOLO: Sur Caruana, b’żieda ma’ dak li tlabtek ftit tal-ħin ilu, ċioè biex tgħidilna x-xogħol li tagħmel din il-unit, tista’ jekk jogħġbok, tgħidilna wkoll ix-xogħol li diġà għamlet biex inkunu nistgħu nieħdu idea. L-aħħar darba kont semmejt Wied Qirda f’Ħal Qormi. 

ONOR. CLAUDIO GRECH: F’waħda mill-preżentazzjonijiet li tana s-CEO ta’ Wasteserv hawnhekk kien qal li parti mir-reklutaġġ li sar, mhux sempliċement redeployment, kien sar b’mod speċifiku biex numru ta’ ħaddiema jiġu deployed fil-PARKS, li ovvjament jiġu taħt il-mansjoni tal-Ministeru. Inti taf bih dan l-arranġamemnt? 

IS-SUR JOSEPH CARUANA: Kont għadni kif qed nispjega. 

ONOR. CLAUDIO GRECH: Kif ġie fformulat? Dawn sempliċement inqabdu minn Wasteserv u tpoġġew hemm? 

IS-SUR JOSEPH CARUANA: Id-Direttur tal-PARKS li jmexxi din it-task force...  Meta l-Ministru waqqaf it-task force kien hemm press release u anke ġiet publicised, jiġifieri ma kenitx xi ħaġa li ma nafux biha.  Ovvjament ma kenitx se taħdem mingħajr riżorsi, u Wasteserv, bħala parti minn din it-task force, qabdu grupp ta’ nies b’arranġament u bi ftehim mad-direttur li jaf x’hemm bżonnijiet … 

ONOR. CLAUDIO GRECH: X’kien dak il-ftehim? X’kien dak l-arranġament? 

ONOR. JOSEPH CARUANA: Biex nagħmlu x-xogħlijiet li hemm bżonn fil-widien, bit-tindif…  
ONOR. ROBERT ABELA: Kollha ta’ tema ambjentali. 

IS-SUR JOSEPH CARUANA: Meta l-Ministru waqqaf it-task force kien spjegalhom –  jien ma kontx hemmhekk u nsejt x’kienet ir-raġuni – il-bżonnijiet u l-urġenza li jħoss hu għall-interventi. 

ONOR. CLAUDIO GRECH: U dan kien parti mill-kuntratt oriġinali li għadek kemm semmejt li m’hemmx bżonn li jgħaddi taħt il-manpower procedure u l-capacity building? 

IS-SUR JOSEPH CARUANA: Le, mhuwiex capacity building. Għandek grupp ta’ nies ingaġġati ma’ Wasteserv, se jmorru jagħmlu xogħol partikolari taħt ir-remit tal-PARKS għax il-PARKS jaf x’hemm bżonn u jaf jidderieġi għax għandu l-iskills u l-expertise, u allura sar dan l-arranġament. Però mhuwiex reklutaġġ. 

ONOR. CLAUDIO GRECH: Donnu ma tistax tgħidli x’inhu l-arranġament.  Dawn in-nies iddaħħlu taħt il-kuntratt li Wasteserv għandha mal-kumpanija privata, li ilu hemmhekk, u li dawn suppost qed jagħmlu xogħol speċifikament marbut mal-operat ta’ Wasteserv. Dawn ir-riżorsi ntużaw biex jiġu deployed fil-PARKS, jiġifieri kif ġew reklutati, minn dak li ntqalilna hawnhekk, immedjatament ġew deployed biex jibdew jaħdmu fil-PARKS. 

IS-SUR JOSEPH CARUANA:  Ma nafx jekk hux immedjatament.

ONOR. CLAUDIO GRECH:  Hekk qalilna s-CEO meta kien hawnhekk.  Meta staqsejnih għalfejn kien hemm dik iż-żieda qalilna li kien hemm bżonn in-nies fil-PARKS. Il-mistoqsija tiegħi hija jekk inti tafx jekk dawn jaqgħux taħt il-provisions ta’ dak il-kuntratt. 

IS-SUR JOSEPH CARUANA: Le, ma jaqgħux, bl-istess mod li ma jaqgħux il-ħaddiema ta’ Wasteserv li kienu l-Pitkalija jnaddfu l-kaxxi għax kien hemm bżonn dan l-arranġament. 

ONOR. CLAUDIO GRECH: Jiġifieri ma jaqgħux taħt dak il-kuntratt. 

IS-SUR JOSEPH CARUANA:  Jaqgħu taħt il-kuntratt tat-tender. 

ONOR. CLAUDIO GRECH: Mhux fuq dak qegħdin nitkellmu?! Jiġifieri dak il-kuntratt jinkludi wkoll li dawn ir-resources jiġu deployed fil-PARKS…  

ONOR. ROBERT ABELA: Dak joħroġ mill-objects ta’ Wasteserv; qalhielek kemm-il darba s-CEO. 

ONOR. CLAUDIO GRECH: L-objects m’għandhomx x’jaqsmu mal-kuntratt. 

ONOR. ROBERT ABELA: Jiġifieri l-iskandlu huwa għax daħlu ma’ Wasteserv u marru jaħdmu l-PARKS? Dak huwa l-iskandlu? 

ONOR. CLAYTON BARTOLO:  Ħa nippruvaw indawru issa! 

ONOR. ROBERT ABELA: Mela kien eliminat li ma kienx hemm esiġenza tas-servizz, issa qed nippruvaw indawruha li għax daħlu through Wasteserv u marru mal-PARKS. 

IĊ-CHAIRPERSON: Għax issa qed jaqilbuhom tal-post, Onor. Abela.  Għadek ma fhimtx kif inhi l-ħadma. 

ONOR. ROBERT ABELA: L-ewwel nett dak qed tgħidu int, u jekk hu hekk, jekk ħaddiem jiġi tal-post u jkollu mpjieg garantit u jaqla’ salarju, pjaċir nieħu. Jaħdem u jitħallas. 

ONOR. ALEX MUSCAT: Hemm xi problema?  (Interruzzjonijiet)

IĊ-CHAIRPERSON: Onor. Abela, dik hija l-ħadma kif nies jidħlu jaħdmu mal-Gvern through dan il-vejikolu li kkreajtu intom u allura dawn jintgħażlu... 

ONOR. CLAYTON BARTOLO: Through dan il-vejikolu li kkreajna aħna, jekk kien hemm qabel l-2013!? 

IĊ-CHAIRPERSON: Dik hija l-ħadma kollha, jidħlu mal-kuntrattur, imbagħad il-Ministru jagħmilhom tal-post u dawk li jkunu qed jistennew biex jidħlu jaħdmu mal-Gvern jibqgħu lampa stampa. 

ONOR. ALEX MUSCAT: Ġie kkonstatat li dan il-vejikolu kien hemm qabel l-2013. 

ONOR. CLAYTON BARTOLO: Sur President, l-uniċi nies li ħadmu huma dawk li bagħtu dawk l-emails li jirrikkmandaw, l-uniċi nies li ppruvaw iħaddmu dak il-mudell. 

ONOR. ROBERT ABELA: Però interessanti li, skont intom, il-ħadmiet li jagħmel dan il-Gvern huwa li jagħti x-xogħol lin-nies u l-ħadmiet li kontu tagħmlu intom huwa li tagħtu l-miljuni lil nies magħżula! 

IĊ-CHAIRPERSON: Il-ħadma hija li tqabbeż lin-nies biex jidħlu mal-Gvern. Dik hi l-ħadma, Onor. Abela, li mhux kulħadd għandu l-istess ċans. 

ONOR. ROBERT ABELA: Hawn full employment, kulħadd għandu xogħol. 

IĊ-CHAIRPERSON: Il-ħadma hija kif toħloq vejikolu...

ONOR. ALEX MUSCAT: Li kien hemm qabel l-2013. 

IĊ-CHAIRPERSON: ...biex iddaħħalhom mal-kuntrattur – fis-seba’ ġimgħat qabel l-elezzjoni ġenerali, qalilhom li se jmorru jaħdmu mal-kuntrattur – imbagħad tgħidulhom li se tagħmluhom tal-post. 

ONOR. ALEX MUSCAT: Jiġifieri dak li sar qabel l-2013 huwa skorrett? 

ONOR. ROBERT ABELA: Int Chairperson ta’ Kumitat? Għax qiegħed nitfixxkel issa. Chairman ta’ Public Accounts Committee qed jesprimi ġudizzju waqt li qegħdin nisimgħu każ! 

ONOR. ROSIANNE CUTAJAR: Xtaqt nistaqsi jekk qabel l-2013… 

ONOR. CLAUDIO RECH: Jimporta nlesti l-mistoqsijiet tiegħi? 

ONOR. ROBERT ABELA: Jekk iċ-Chairman għandu opinjoni jżommha għalih. 

ONOR. ROSIANNE CUTAJAR: Qabel l-2013 qatt ma kien hemm persuni li ġew tal-post taħt amministrazzjoni preċedenti? Għax qishom qegħdin jiskantaw li għandna sistema fejn ċerti nies, wara ammont ta’ xhur li jkunu qegħdin jaħdmu, jiġu tal-post. 

ONOR. ROBERT ABELA: Imma l-attakk dejjem fuq il-ħaddiem iż-żgħir! 

IS-SUR JOSEPH CARUANA: B’mod immedjat ma nistax nara kif xi ħadd ingaġġat b’dik il-manjiera jsir tal-post ma’ Wasteserv. I can’t see how. 

ONOR. CLAYTON BARTOLO: Sur Caruana, jiġifieri inti qiegħed tikkonferma li dan il-mudell ilu jitħaddem.

IĊ-CHAIRPERSON:  Hawn artiklu fuq The Malta Independent bit-titlu “Minister Josè Herrera agrees to put Wasteserv employees on indefinite contract”.

IS-SUR JOSEPH CARUANA: Ma naħsibx li kien qed jgħid għal ma’ Wasteserv. 

ONOR. CLAYTON BARTOLO: Dik diġà ġiet spjegata. 

ONOR. ROBERT ABELA: Sur President, naħseb inti bħala avukat għandek tagħmel distinzjoni bejn indefinite contract u l-kunċett li semmejt inti. Huma żewġ kunċetti totalment differenti. 

ONOR. ALEX MUSCAT: Sur President, naħseb din hija importanti ħafna. Inti għedt li se jiġu ħaddiema tal-Gvern, mentri issa għedt li qed jiġu fuq indefinite contract. 

ONOR. CLAUDIO GRECH: Jimporta nkompli l-mistoqsijiet? 

ONOR. ALEX MUSCAT: Naħseb importanti li ma niżgwidawx lil min qed isegwina. 

ONOR. CLAUDIO GRECH: Ma kontx qed niżgwida, qed nagħmel il-mistoqsijiet. 

ONOR. ROBERT ABELA: Mhux inti, Onor. Grech. 

ONOR. CLAUDIO GRECH: Il-mistoqsija tiegħi hija jekk ġaladarba kien hemm il-bżonn identifikat ta’ riżorsi fil-PARKS, għaliex PARKS m’għamlitx ir-reklutaġġ tagħha rather milli tuża l-vejikolu ta’ Wasteserv biex timpjega nies skont kuntratt li kien intiż biex isir ix-xogħol ta’ WasteServ u tagħmilhom deployed mal-PARKS. Din hija l-mistoqsija tiegħi għax bl-istess argument tista’ tuża r-riżorsi ta’ Wasteserv u tagħmilhom deployed … 

IS-SUR JOSEPH CARUANA: Ma sarux impjegati tal-PARKS. It-talba għall-ingaġġ ta’ PARKS issir, u meta ssir allura r-riżorsi jiġu redeployed lura. Meta mmorru għand il-Finanzi aħna nagħmlu t-talba tagħna, jiġifieri nagħmlu… 

ONOR. CLAUDIO GRECH: U ġiet milqugħa t-talba? 

IS-SUR JOSEPH CARUANA: Meta tmur għall-baġit, tmur għall-baġit sħiħ. Jekk tħares lejn il-line item tara li t-talba ma ġietx milqugħa f’dak l-istadju u allura nies biex jagħmlu dan ix-xogħol, li għalina huwa ta’ natura urġenti, ma kienx hemm. 

ONOR. CLAUDIO GRECH: Jiġifieri l-Ministeru għall-Finanzi m’approvax li l-PARKS ikollu… 

IS-SUR JOSEPH CARUANA: Le, mhux hekk.  Għand il-Finanzi tmur b’pakkett u jagħtuk pakkett, ma jgħidulekx “din” mhijiex approvata u “din” hija… 

ONOR. CLAUDIO GRECH: Jagħtik pakkett ta’ line items. Nafu preċiżament il-Ministeru għall-Finanzi kif jaħdem; ma joħroġx il-baġit kumplessivament. 

IS-SUR JOSEPH CARUANA: Skużani, fhimtek li għedt – forsi fhimtek ħażin – li l-Ministeru għall-Finanzi m’approvax l-ingaġġ ta’ ħaddiema ma’ PARKS. Li qed ngħid jien huwa li l-approval mhux hekk isir. 

ONOR. CLAUDIO GRECH: Il-PARKS huwa dipartiment, hux hekk? 

IS-SUR JOSEPH CARUANA: Iva, huwa dipartiment. Aħna nagħmlu t-talba tagħna f’pakkett sħiħ, ovvjament il-Ministeru għall-Finanzi jagħtina ammonti individwali, imbagħad nirranġaw aħna. Is-salarji jkunu għand il-Ministeru u l-Ministeru, sakemm jibqa’ fil-kwadru, jista’ jgħid li għandu bżonn nies “hawn”, u mhux “hawnhekk”, però… 

ONOR. CLAUDIO GRECH: U l-Ministeru jħallas lil Wasteserv għal dawk is-salarji tan-nies li jaħdmu fil-PARKS? 

IS-SUR JOSEPH CARUANA: Jekk hux qegħdin inħallsu preżentement għal dak is-salarju ma nafx, imma għal dawk li kienu jnaddfu l-kaxxi, jidhirli li konna nħallsu. 

ONOR. CLAYTON BARTOLO: F’liema sena kien dan? Semmejtu xi tliet darbiet. 

IS-SUR JOSEPH CARUANA: Kien ilu hemmhekk, jiġifieri jien sibtu hemm. 

ONOR. CLAYTON BARTOLO: Sibtu hemm qabel l-2013? 

IS-SUR JOSEPH CARUANA: Dażgur; kien hemmhekk qabel. Kif kont qed nispjega, il-Finanzi inkun tlabthom “tant” flus għall-PARKS u għal qasam partikolari, u meta nara l-pakkett li jagħtuni ninduna li assolutament ma nistax nagħmel reklutaġġ hemmhekk. 

ONOR. CLAUDIO GRECH: Allura tista’ sal-laqgħa li jmiss tgħidilna kemm għaddiet nies Wasteserv mal-PARKS u x’tip ta’ arranġament għall-ħlas hemm bejn id-dipartiment u Wasteserv. 

IS-SUR JOSEPH CARUANA: Jekk hemm, għax ma ninsewx li WasteServ hija parti mit-task force. 

ONOR. CLAUDIO GRECH: Però għandha baġit kompletament għaliha. 

IS-SUR JOSEPH CARUANA: Iva, granted, imma hija parti mit-task force. 

ONOR. CLAUDIO GRECH: Jekk m’hemmx, għedilna li m’hemmx. 

ONOR. ROBERT ABELA: Naqblu li t-task force hija magħmula minn entitajiet li jaqgħu taħt l-istess Ministeru u li x-xogħlijiet tagħhom… 

IS-SUR JOSEPH CARUANA: Le, mhux taħt l-istess Ministeru, hemm oħrajn. 

ONOR. ROBERT ABELA: Però Wasteserv u PARKS jaqgħu fl-istess Ministeru u l-funzjonijiet tagħhom huma ta’ tema ambjentali. Għidilna ftit x’inhu x-xogħol ta’ PARKS. 

IS-SUR JOSEPH CARUANA: Ix-xogħol tal-PARKS primarjament huwa li jieħu ħsieb il-parks ta’ Malta; hemm is-Salini, Ta’ Qali, qed jagħmlu ieħor fil-foss ta’ Ħaż-Żabbar, u diversi oħrajn. 

ONOR. ROBERT ABELA: U t-tindif ukoll.  Hux hekk? 

IS-SUR JOSEPH CARUANA: Il-PARKS għandu diversi proġetti u r-remit irid jikber. 

ONOR. ROBERT ABELA: U t-tindif jinkludi t-tneħħija tal-iskart. Naqblu? 

IS-SUR JOSEPH CARUANA: Hekk hu. 

ONOR. ROBERT ABELA: Il-funzjoni ta’ Wasteserv hija relatata mal-proċess tal-iskart u allura l-funzjoni li għandha Wasteserv mal-proċess tal-iskart u l-funzjoni li għandha l-PARKS mat-tneħħija tal-iskart huma interconnected. 

IS-SUR JOSEPH CARUANA: Hekk hu, qegħdin in sync. 

ONOR. CLAYTON BARTOLO: Sur Caruana, x’investimenti għamlet Wasteserv mill-2013 ‘il hawn? 

IS-SUR JOSEPH CARUANA: Għamlet ħafna investimenti u kien hemm ħafna proġetti. Kien hemm il-proġett il-kbir li sewa €50 miljun ta’ Malta North, l-autoclave tal-Marsa biex inixxfu l-fdalijiet tal-animali… L-investiment fil-miżbliet għaddej kontinwament. 

ONOR. CLAYTON BARTOLO: Naħseb dawn tkun taf bihom għax huma ta’ ċerta portata u allura jkunu ħarġu t-tenders li jkunu mxew skont il-Public Procurement Regulantions, u ġew aġġudikati. 

IS-SUR JOSEPH CARUANA: Dejjem. 

IĊ-CHAIRPERSON: L-Onor. Azzopardi. 

ONOR. JASON AZZOPARDI: Sur Caruana, spjegajt b’ċertu mod għalfejn ir-reklutaġġ u l-bżonn li jaħdmu u allura  dan l-ingaġġ kien dovut għax kien hemm bżonnhom. 

IS-SUR JOSEPH CARUANA: Mhux jien iddeċidejt li kien hemm bżonnhom. 

ONOR. JASON AZZOPARDI: M’għedtlekx li inti ddeċidejt. 

IS-SUR JOSEPH CARUANA: Skużani, fhimtek hekk. 

ONOR. JASON AZZOPARDI: Il-Ministeru ħass li hemm ċerti bżonnijiet, liema bżonnijiet ikunu indirizzati b’ingaġġ ta’ ċertu ammont ta’ ħaddiema. Inti għandek responsabilità mhux żgħira u inti żgur konxju li r-rata ta’ riċiklaġġ ta’ Malta hija l-agħar fl-Unjoni Ewropea u fl-aħħar tliet snin il-persentaġġ naqas sena wara l-oħra.  Jekk qed ngħid xi ħaġa li ma tafx biha għidli, imma din kienet aħbar pubblika għax ħarġet fl-istatistika tal-Unjoni Ewropea s-sena li għaddiet. Spjegali ftit kif jikkombaċja dan l-ingaġġ minħabba dan il-bżonn, mal-fatt li għal sena wara oħra fl-aħħar tliet snin Malta qiegħda fl-aħħar post f’dak li għandu x’jaqsam ma’ rata ta’ riċiklaġġ. 

IS-SUR JOSEPH CARUANA: Il-mod kif jiżdied l-iskart mhuwiex neċessarjament marbut mal-ammont ta’ impjiegi li għandha Wasteserv.  L-iskart jiżdied, pereżempju, biż-żieda fit-turiżmu fost affarijiet oħra.  Aħna nagħmlu l-isforzi tagħna kollha, nagħmlu kampanji, u Wasteserv tagħmel dak kollu li tista’, però jekk in-nies ma jkunux qegħdin jirriċiklaw...  

ONOR. JASON AZZOPARDI: Jiġifieri r-risposta tiegħek – ara jekk iniex qiegħed nifhem sew biex ma nitfax kliem f’ħalqek – hija li inti tattribwixxi dan, l-ewwel nett għax l-ammont tal-iskart żdied, u t-tieni, għax jekk il-poplu ma jikkonkorrix, jew ma jagħmilx dak li suppost jagħmel, se jeffettwa u se timpatta r-rata ta’ riċiklaġġ. 

ONOR. ROBERT ABELA: Ma tefagħhiex fuq il-poplu, ħa nkunu ċari, u naħseb li s-Sur Caruana mhuwiex tekniku li jista’ jwieġeb din il-mistoqsija għax hija mistoqsija li diġà saret lil Tonio Montebello, u Tonio Montebello… 

ONOR. JASON AZZOPARDI: Ħallih iwieġeb!  Sur Caruana, għandek avukat. 

ONOR. ROBERT ABELA: Le, mhux avukat, qed ngħid il-fatti. Tonio Montebello diġà ta spjegazzjoni dettaljata. 

ONOR. JASON AZZOPARDI: Qed nagħmel mistoqsija lix-xhud. 

ONOR. ROBERT ABELA:  Mhuwiex ix-xhud kompetenti li jweġibha. 

ONOR. JASON AZZOPARDI:  Ix-xhud huwa the top guy… 

IS-SUR JOSEPH CARUANA: Imma m’iniex espert f’dan il-qasam. 

ONOR. ROBERT ABELA: Mhuwiex kompetenti fis-sens tekniku, għax is-Sur Caruana huwa kompetenti f’ħafna affarijiet oħra. 

ONOR. JASON AZZOPARDI: Sur Caruana, m’għedtlekx li inti teknikament kompetenti fir-riċiklaġġ jew f’dawn it-tip ta’ affarijiet, però inti the top guy fil-Ministeru u żgur – lanqas irrid naħseb li r-risposta tkun le – li tkun qiegħed tara li l-Ministeru qed jilħaq il-miri ta’ Malta fir-riċiklaġġ. Iva jew le? 

IS-SUR JOSEPH CARUANA: Le, m’aħniex u rridu naħdmu iżjed, m’hemmx issue. 

ONOR. JASON AZZOPARDI: Imma inti ssegwihom. 

IS-SUR JOSEPH CARUANA: Iva, insegwihom tramite n-nies li għandna. Għalhekk waħda mill-affarijiet li l-Ministru jrid jagħmel hija li jibdel il-liġi biex is-separazzjoni tal-iskart issir obbligatorja. Jiġifieri inizjattivi jkun hemm. 

ONOR. JASON AZZOPARDI: Sur Caruana, għall-mistoqsija tal-kollega inti għedt li la huwa skont it-tender allura huwa korrett. Veru li għedt hekk? 

IS-SUR JOSEPH CARUANA: Iva, f’mument minnhom hekk għedt. 

ONOR. JASON AZZOPARDI: Sur Caruana, nikkonċedilek li dik ir-risposta hija legalment valida, però okkorrielek li ngaġġ ta’ ammont ta’ ħaddiema f’kampanja elettorali jista’ jammonta għal ksur ta’ ċerti liġijiet u jista’ jammonta għal corrupt practice? 

IS-SUR JOSEPH CARUANA: Għal-liema liġi qiegħed tirriferi? 

ONOR. CLAYTON BARTOLO: Hemm xi liġi speċjali għan-nies tal-ewwel distrett. Imqabbad man-nies tal-ewwel distrett! 

IS-SUR JOSEPH CARUANA: Ma nafx għal-liema liġi qiegħed tirriferi. 

ONOR. ROBERT ABELA: L-ingaġġ ma sarx fil-kampanja elettorali, imma sar throughout din il-leġiżlatura, ta’ qabilha, u ta’ qabilha; l-ingaġġ isir b’mod kontinwu. 

ONOR. ALEX MUSCAT: Mhuwiex ingaġġ, huwa xiri ta’ servizz. 

IĊ-CHAIRPERSON:  Sur Caruana, bejn l-1 ta’ Mejju 2017, ċjoè meta xolja l-Parlament, sat-3 ta’ Ġunju 2017, meta saret l-elezzjoni, ġie ngaġġat is-servizz ta’ 134 persuna. 

ONOR. ALEX MUSCAT: Ġie mixtri servizz. 

IĊ-CHAIRPERSON: Ġie mixtri servizz. Inti aware, għax ħdimt f’amministrazzjonijiet differenti li, pereżempju, kien hemm amministrazzjonijiet li meta jxolji l-Parlament... 

ONOR. ROBERT ABELA: Jagħtu €5 miljuni lil xi ħadd! 

IĊ-CHAIRPERSON: ...jieqaf l-ingaġġ. 

ONOR. ROBERT ABELA: U joħorġu aktar permessi għall-iżvilupp! 

IS-SUR JOSEPH CARUANA: Jieqaf l-ingaġġ safejn huwa reklutaġġ, però the business of government goes on. 

IĊ-CHAIRPERSON:  Absolutely.

ONOR. ROBERT ABELA: Imbagħad meta qegħdin nitkellmu fuq l-iskart! 

IS-SUR JOSEPH CARUANA: Given li huwa xiri ta’ servizz, that is normal business of government u mal-elezzjoni ma jieqafx. 

IĊ-CHAIRPERSON: So, does that not occur to anyone, m’iniex qed ngħid għalik, in the Ministry that that could amount to corrupt practice? 

ONOR. ROBERT ABELA:  Lilkom biss jokkorri għax imdorrijjin fihom!
 
IS-SUR JOSEPH CARUANA: Jekk id-definizzjoni ta’ corrupt practice qed tallaċċjaha mal-fatt li r-reklutaġġ… 

IĊ-CHAIRPERSON: Impjieg ta’ xi ħadd. 

IS-SUR JOSEPH CARUANA: Le, mhuwiex impjieg. 

IĊ-CHAIRPERSON: Xi ħadd ingħata impjieg. 

IS-SUR JOSEPH CARUANA: Le, mhuwiex impjieg. 

IĊ-CHAIRPERSON: Mhuwiex impjieg ma’ Wasteserv, imma xi ħadd ingħata mpjieg mill-kumpanija… 

ONOR. ROBERT ABELA: Il-kuntrattur privat ta mpjieg. Il-kuntrattur privat jingaġġa lil min irid fil-kampanji elettorali. 

ONOR. ALEX MUSCAT: Sur President, mhijiex qed togħġbok ir-risposta. Investigazzjoni fuq is-sħab! 

IĊ-CHAIRPERSON: Il-kumpanija li tingaġġa lin-nies biex jaħdmu f’Wasteserv tiddeċiedi għandhomx jiġu impjegati 134 ruħ fil-kampanja elettorali, jew il-Ministeru, jew is-CEO? 

IS-SUR JOSEPH CARUANA: Għandha kuntratt ma’ Wasteserv, Wasteserv tiddeċiedi x’inhuma l-operation requirements u titlob lill-kuntrattur jipprovdi dak is-servizz. 

IĊ-CHAIRPERSON: Mela Wasteserv iddeċieda iddeċieda li jiġu impjegati l-134, mhux il-kuntrattur. Il-kuntrattur impjega 134 ruħ fuq struzzjonijiet mill-Ministeru.  Dawn huma fatti.

ONOR. CLAYTON BARTOLO: Inti qed tgħid li fuq struzzjonijiet mill-Ministeru. Mela fil-kampanja elettorali ma kienx hemm rubbish?  Mela ma kienx hemm bżonn li jitnaddfu l-widien? 

IĊ-CHAIRPERSON: Żgur ma kienx hemm għalfejn jiġu mpjegati 134 persuna. 

ONOR. ROBERT ABELA: Ma ġewx impjegati. 

IĊ-CHAIRPERSON: Onor. Abela, int qed tgħid li jien qed ngħidha.  Jien qed nurik dokument…

ONOR. ROBERT ABELA: Li ma kienx hemm il-ħtieġa, int qed tgħidha, għax is-CEO meriek kompletament.

ONOR. ALEX MUSCAT: Ma kienx hemm il-ħtieġa li jinxtara s-servizz.  Hux hekk qiegħed tgħid? 

ONOR. ROSIANNE CUTAJAR: Allura la niġu f’dan, min bagħat l-emails fil-kampanja elettorali kien qed jagħmel pressjoni politika u jgħabbi piż fuq il-kumpanija li ma kenitx tiflaħ għax qalilhom li se jibqa’ jdejjaqhom kull jum li jgħaddi, siegħa wara l-oħra. Dik f’kampanja elettorali wkoll kienet! 

IĊ-CHAIRPERSON: Sur Caruana, naqblu li dawn il-134 persuna ngħataw job ma’ din il-kumpanija? Tista’ ma taqbilx, imma dan huwa fatt spjegat… (Interruzzjonijiet) Il-kumpanija mpjegat 134, u dawn għandhom impjieg ma’ din il-kumpanija. 

ONOR. ALEX MUSCAT: Ma’ WasteServ? 

IĊ-CHAIRPERSON: Le, mal-kumpanija privata. Mela dawn il-134 persuna ġew impjegati fil-kampanja elettorali ma’ din il-kumpanija privata, mhux ma’ Wasteserv, fuq struzzjoni u talba ta’ Wasteserv. 

IS-SUR JOSEPH CARUANA: Ma nistax nara kif seta’ jsir mod ieħor għax kien hemm kuntratt ta’ procurement. 

IĊ-CHAIRPERSON: Mhux hekk! Jiġifieri kieku ma kienx hemm struzzjonijiet minn Wasteserv, kieku dawn in-nies, fil-ġimgħatejn, tliet ġimgħat ta’ qabel l-elezzjoni kienu jkunu bla mpjieg. 

IS-SUR JOSEPH CARUANA: Sakemm ma jkunux sabu xi mkien ieħor. (Interruzzjonijiet) Kulma nista’ ngħid huwa li jekk Wasteserv qabdithom, allura l-impjieg tagħhom… 

IĊ-CHAIRPERSON: Allura qatt ma qamet il-mistoqsija fil-Ministeru li jista’ jkun li dan jikkostitwixxi corrupt practice? 

ONOR. ROBERT ABELA: Sur President, jien noġġezzjona għal din id-domanda. Jekk qed tallega li saret corrupt practice taf x’għandek tagħmel, mhux tiġi quddiem dan il-Kumitat u tagħmel dawn l-allegazzjoijiet u ma tissostanzjahomx. 

IĊ-CHAIRPERSON: Hemm il-Pulizija illi kieku jiffunzjonaw jafu x’għandhom jagħmlu! 

ONOR. ROBERT ABELA: B’dan li għadek kemm għedt, lanqas taf taħt ir-remit ta’ min taqa’ corrupt practice. Jekk għandek xi ħaġa f’dan is-sens għamel li għandek tagħmel, imma mhux titfa’ l-kliem f’ħalq ix-xhud! Jien qed nara entusjażmu kbir biex lil dawn il-ħaddiema tkeċċuhom mill-impjieg! 

IĊ-CHAIRPERSON: U inti għandek entusjażmu kbir biex tagħmel stampa mċajpra tar-realtà. 

ONOR. ROBERT ABELA: L-entusjażmu tagħna huwa li jaħdem kulħadd, jaqilgħu l-flus u jgawdu mill-ġid. 

IĊ-CHAIRPERSON: L-entusjażmu tagħna huwa li tingħata opportunità lil kulħadd u mhux biss lin-nies tal-ewwel distrett.

ONOR. ROBERT ABELA: Illum, aktar minn qatt qabel, għandu l-opportunità kulħadd. Il-problema tal-lum hija li m’hawnx biżżejjed nies biex jaħdmu, bl-opportunitajiet li hawn! Dik hija l-issue li hawn illum! 

ONOR. ALEX MUSCAT: Hawn xogħol għal kulħadd, serraħ moħħok. 

IĊ-CHAIRPERSON: Onor. Azzopardi, kompli bid-domandi. 

ONOR. JASON AZZOPARDI: Sur Caruana, l-ingaġġ ta’ persons of trust f’Wasteserv ikunu approvati minnek? 

IS-SUR JOSEPH CARUANA: Skont f’liema livell. Pereżempju, is-CEO ma jiġix għandi. 

[bookmark: _GoBack]ONOR. JASON AZZOPARDI: Mela spjegali ftit mil-liema livell ‘il fuq ikunu approvati minnek. 

IS-SUR JOSEPH CARUANA: Jekk ikunu parti mis-senior management, jiġifieri s-CEO u ċ-chairman, m’għandhomx għalfejn jiġu għandi. Jekk il-kumpanija tħoss li għandha bżonn tingaġġa lil xi ħadd ta’ fiduċja f’ċertu xogħol allura jgħaddu għandi, naraw x’inhu l-każ, ngħadduh through l-Ministru lill-Uffiċċju tal-Prim Ministru, imbagħad hemmhekk jiġi approvat jew le. 

ONOR. JASON AZZOPARDI: Kemm hemm persons of trust li approvajt inti? 

IS-SUR JOSEPH CARUANA:  Bl-amment ma ngħidlekx, irrid niċċekkja, però m’hemmx ħafna f’Wasteserv. 

ONOR. JASON AZZOPARDI: Jiġifieri tgħoddhom fuq ponot subgħajk. 

IS-SUR JOSEPH CARUANA: F’Wasteserv iva, ma jidhirlix li hemm ħafna. 

ONOR. JASON AZZOPARDI: Jiġifieri f’Wasteserv, il-persons of trust li hemm tgħoddhom fuq ponot subgħajk. 

IS-SUR JOSEPH CARUANA: Hekk jidhirli, imma niċċekkja u nivverifika. 

ONOR. JASON AZZOPARDI: Mela mbagħad ibagħtilna l-informazzjoni bl-email. Inti taf li fil-management ta’ Wasteserv inħolqot il-kariga ta’ chief officer organisation development (COOD) li qalulna li hija person of trust? X’wassal biex approvajtha? 

IS-SUR JOSEPH CARUANA:  Irrid nara l-każ speċifiku biex nikkonferma jekk għaddiex mingħandi.  Li jagħmlu Wasteserv huwa li jagħmlu l-każ, jgħidu li għandhom bżonn “din” il-persuna għax għandha l-esperjenza li ħaddieħor forsi m’għandux, hija persuna who knows how to deliver, u għandhom bżonnha għax ikollhom kunflitti mal-unions, hemm issue ta’ relazzjonijiet industrijali.  Aħna nissapportjawha, naraw li l-pakkett huwa idoneu mal-livell li hemm, u nimxu minn hemmhekk. 

ONOR. JASON AZZOPARDI: X’wasslek biex tapprova talba biex ma toħroġx sejħa għal din il-pożizzjoni għax Tizju għandu dak kollu li hemm bżonn li wieħed ikollu għal dik il-kariga? 

IS-SUR JOSEPH CARUANA: Li naf huwa li Wasteserv ikollhom diffikultà biex  isibu nies ta’ ċertu livell. Naf li bħalissa, pereżempju, irriżenjawlhom xi nies f’livell għoli u mhumiex isibu nies to replace them.  Ovvjament, fid-dawl ta’ dan il-kwadru, meta ma jsibux bniedem b’esperjenza – u veru ma jsibux għax illum is-suq huwa dak li hu – aħna nitkellmu magħhom, nagħmlu dan l-assessment, we endorse it, il-Ministru endorses it, imbagħad tmur fejn għandha tmur. 

ONOR. JASON AZZOPARDI: Sur Caruana, ejjew ngħidu li naqbel miegħek f’dak li qed tgħid, ma kienx ikun aktar loġiku kieku l-ewwel ħarġet sejħa għal COOD, imbagħad jekk ma jkunx hemm takeup, tagħmel għażla ta’ person of trust? Mhux aktar loġiku hekk? 

IS-SUR JOSEPH CARUANA: Le, mhux bilfors għax jiddependi mill-urġenza tal-bżonn li jkollok, fost ħafna affarijiet. Jekk għandek il-kumpanija għaddejja minn ħafna żviluppi allura hemmhekk ikun hemm l-urġenza u tmexxi b’din il-manjiera. 

ONOR. JASON AZZOPARDI: Sur Caruana, konkretament, fil-każ tal-person of trust, il-ħatra tas-Sur Micallef kien hemm urġenza għaliha? 

IS-SUR JOSEPH CARUANA: Irrid nara l-każ individwali biex nara… 

ONOR. JASON AZZOPADI: Sur Caruana, inti taf li każ wieħed kien hemm ta’ COOD. 

IS-SUR JOSEPH CARUANA: Imma seta’ kien hemm gradi oħrajn. 

ONOR. JASON AZZOPARDI: Sur Caruana, inti taf, għax għadek kemm weġibtli mistoqsija, li jekk kien hemm kienu tnejn. 

IS-SUR JOSEPH CARUANA: Le, jien għedt li jekk kien hemm, kienu ftit. 

ONOR. ROBERT ABELA: Ma kienx hemm chairpersons ta’ entitajiet fi żmienkom li ġew hand picked?  Kien hemm bil-gżuz!  Ħares madwarek; anke ma’ din il-mejda għandek. 

ONOR. JASON AZZOPARDI:  Sur Caruana, kien hemm urġenza għal din il-kariga? Kien hemm xi taqlib industrijali? Ma kienx hemm. 

IS-SUR JOSEPH CARUANA: Wasteserv għandha ħafna problemi, u ħafna min-nies li tingaġġa mhumiex nies… Ix-xogħol f’Wasteserv huwa laborjuż u skabruż u jkun hemm ċerti diffikultajiet mal-ħaddiema, jiġifieri li jkollok kumpanija li trid tissoda ruħha billi tuża lil xi ħadd ta’ esperjenza, ma narahiex xi ħaġa ħażina. Ovvjament, having said that, irrid nara x’kien il-każ meta approvajna t-talba. 

ONOR. JASON AZZOPARDI: Mela walk me through kif sar il-proċess ta’ għażla, imbagħad ta’ ħatra ta’ person of trust tas-Sur Micallef bħala COOD. Min għamel it-talba? Saret bil-miktub? Saret bil-fomm? Jekk m’għandekx l-informazzjoni hawnhekk ġentilment għaddihielna permezz ta’ email.

IS-SUR JOSEPH CARUANA: Bl-amment ma ngħidlekx. 

ONOR. JASON AZZOPARDI:  Dan kien sentejn jew tliet snin ilu. 

IS-SUR JOSEPH CARUANA: Daqskemm ikollna affarijiet! 

ONOR. JASON AZZOPARDI: Fhimtek. U l-għażla tal-paga konċernata u allowances tiġi suġġerita minn Wasteserv? 

IS-SUR JOSEPH CARUANA: Iva. 

ONOR. JASON AZZOPARDI: Jiġifieri mhux minnek. 

IS-SUR JOSEPH CARUANJA: Le. Aħna naraw il-livell fejn qiegħed, niddiskutiha mad-direttur tiegħi tal-HR, u mmexxu. 

IĊ-CHAIRPERSON:  Sur Caruana, mela biex niftiehmu, l-Onor. Azzopardi qed jitolbok a walk through ta’ x’ġara fil-proċess ta’ dan l-ingaġġ. 

ONOR JASON AZZOPARDI: Sur Caruana, ħa nitlob korteżija mingħandek u se nagħmillek mistoqsija mhux tant fuq ir-remit ta’ dan il-Kumitat, imma sinċerament se nagħmilha bi skop tajjeb, u jekk jien żbaljat ikkoreġini. Tkellimt ħafna fuq il-bżonn li wieħed inaddaf, jagħmel embellishment u jagħmel l-afforestazzjoni, which is all well and good, però spjegali għalfejn ġnien żgħir ħafna f’Wied Blandun, ilu sena biex isir, bil-ħaddiema jmorru siegħa jew sagħtejn kuljum. Jekk tgħidli li ma taqax taħtkom, inħabbat bieb ieħor. (Interruzzjonijiet)

ONOR. ROSIANNE CUTAJAR: L-investigazzjoni fuq il-ġnien ta’ Raħal Ġdid? Mela issa noqgħod nistaqsi fuq il-ġonna ta’ Ħal Qormi jien! (Interruzzjonijiet) 

ONOR. ALEX MUSCAT: Qed naħlu l-ħin ta’ dan il-Kumitat. 

ONOR. ROSIANNE CUTAJAR: Noqogħdu niskorjaw punti politiċi! 

ONOR. CLAYTON BARTOLO: Ejjew inżommu within the remit. 

ONOR. ROBERT ABELA: Iktar nibqa’ nikkonferma li ma tridux li nibdew il-każ tal-Fekruna. 

IĊ-CHAIRPERSON: Naħseb l-aħħar mistoqsija ma kenitx strettament fir-remit ta’ dan il-każ, però… 

IS-SUR JOSEPH CARUANA: Ma taqax taħtna, li nista’ ngħidlek fejn ikun hemm... 

ONOR. JASON AZZOPARDI: Dan mhux il-ġnien ta’ Versailles, imma biċċa ġnien! 

IĊ-CHAIRPERSON: Hawn aktar mistoqsijiet għax-xhud? 

ONOR. ALEX MUSCAT: Li hu interessanti hu li la waqajna fuq dawn it-tip ta’ mistoqsijiet bilfors li ma tantx intgħoġbu r-risposti għall-mistoqsijiet li saru! 

ONOR. JASON AZZOPARDI: Għadni kemm għedt li kkonkludejt u l-aħħar mistoqsija ridt nagħmilha fuq dan is-suġġett. (Interruzzjonijiet) 

ONOR. ALEX MUSCAT: Naħseb li mistoqsijiet fuq din it-tema għandhom isiru fil-forum opportun. Sur Caruana, marbuta mas-suġġett, nixtieq nistaqsi, ħalli nkun ċert li qiegħed nifhem sew, jekk il-kwestjoni kollha li qegħdin nitkellmu fuqha tinvolvix ingaġġ ta’ persuni mas-Servizz Pubbliku. 

IS-SUR JOSEPH CARUANA: Dawn la huma mpjiegi mal-Gvern u lanqas ma’ Wasteserv. 

ONOR. ALEX MUSCAT:  Jiġifieri qed nifhmu li qegħdin nitkellmu fuq xiri ta’ servizz ta’ persuni li qed jagħmlu xogħol ma’ Wasteserv, jew inkella assenjati ma’ entitajiet oħra. 

ONOR. CLAYTON BARTOLO: U dan kollu qiegħed isir in line mat-tender li kien hemm li tirregola…

IS-SUR JOSEPH CARUANA: Allaħares le! 

IĊ-CHAIRPERSON: Jidher li m’hawnx aktar domandi għalik, Sur Caruana. Issa tirċievi email minn dan il-Kumitat bit-talbiet għall-informazzjoni li sarulek, u jekk jista’ jkun sas-seduta li jmiss, li probabbilment tkun ġimgħa oħra, tilħaq tibgħatilna r-risposti. M’aħniex se ngħidulek biex terġa’ titla’ tixhed imma tajjeb li jkollna r-risposti għat-talbiet li sarulek. Nirringrazzjak u nitolbok tirtira mill-Kamra. 

ONOR. ROBERT ABELA: Sur President, qabel naġġornaw tista’ tgħidilna min se jkun ix-xhud li jmiss, jekk jogħġbok? 

IĊ-CHAIRPERSON: L-isem tax-xhud li jmiss jiġi kkomunikat aktar tard. 

ONOR. ROBERT ABELA: Sur President, inti kont għallimtna fil-każ preċedenti li kellha ssir lista tax-xhieda. L-importanti li ma tħallux għall-aħħar ħalli jekk min-naħa tagħna jkollna mistoqsijiet, nilħqu nippreparawhom. 

IĊ-CHAIRPERSON: Kif jiġi deċiż min se jkun ix-xhud li jmiss, nikkomunikawlkom l-isem. 

ONOR. ROBERT ABELA: Hemm xi proċedura dwar il-lista tax-xhieda? 

ONOR. ALEX MUSCAT: Imma d-deċiżjoni se tittieħed, pereżempju, il-Ġimgħa wara nofsinhar, jew is-Sibt? Qiegħed nistaqsi biex inkunu ggwidati aħna wkoll. Nista’ nitlob sabiex jekk huwa possibbli, sa end of business tomorrow ikollna ħjiel ta’ min jista’ jkun ix-xhud li jmiss? Jekk m’aħniex qegħdin nitolbu ħafna. 

IĊ-CHAIRPERSON: S’għada jkollkom l-isem.

ONOR. ALEX MUSCAT:  Grazzi mmens.

IĊ-CHAIRPERSON:  Naħseb li m’hemmx xhieda li se jieħdu iżjed minn seduta waħda, imma jkunu bħal tal-lum, nibdew u nispiċċaw f’seduta waħda. 

Il-Kumitat huwa aġġornat għal nhar it-Tnejn, 24 t’April 2018, fl-4:30 p.m. 

Fis-5:56 p.m. il-Kumitat aġġorna.

